
Ɲaha tatiige jomɔ 
 
We sɛmɛ we ya koŋɔ yaagana shɛɛ wèe na. Fo 
taashiinɛ li ni Kilɛ w’a koŋɔ yàa, na ki funŋɔ 
yaŋmuyɔ bɛɛri yaa, na munahaa yara te bɛɛri yàa. 
Kilɛ wo sefɛɛrɛ te ni wu wo ɲiɲaara ti t’a lee pye. 
Pɛɛŋɛ ki taha wu mɛgɛ na lee wuu na. 
 
A wu sipya yàa wuyɛ jaa ni, na wee yaha koŋɔ  
na fɛrɛmɛ ni, na wu yaha koŋɔ yaŋmuyɔ bɛɛri 
ɲuŋɔ ni. 
 
Pe jomɔ pe ya foro Kariɲɛɛgɛ Ɲɔmɛɛ Nilɛɛ li wo 
sɛmɛ pɔɔ li ni. Lee kalaa ma na yi saya ɲaha cɛ. 

Kilɛ w’a koŋɔ yàa  

(Zhenɛzi kuuro 1:1 fo kuugoo 2:3) 
Koŋɔ ɲɔkɔɔnrɔ na Kilɛ w’a fugba ni ɲiŋɛ yàa. Ɲiŋɛ 
ki bi bye ɲaha baa, yaaga baa. Nibiige ki bi tɔ 
locogoŋɔ ɲuŋɔ ni.  

Kilɛ Munaa di ɲɛ lɔhɔ ki ɲuɲɔ na. 

 
 

A Kilɛ di jo: «Kpɛɛngɛ ki pye. Taapile ni a kpɛɛngɛ 
di bye.  A Kilɛ di kpɛɛngɛ ki ɲa k’a ɲɔ, na kpɛɛngɛ 

ni nibiige waa laha yiyɛ na, na kpɛɛngɛ ki mɛgɛ 
yiri «caŋa», na nibiige ki mɛgɛ yiri «piige».  
A caŋa ɲii nigin di bye ni piige nigin. Kee ɲɛ 
cazhiige ke.  

Kilɛ w’a fugba ni ɲiŋɛ yàa  
 
A Kilɛ di jo: «Laraga ki pye lɔhɔyɔ yi tɛ ni.  
K’i lɔhɔyɔ yi laha yiyɛ na.» A Kilɛ di laraga ki yàa.  

A kee laraga k’i nɔhɔdaan lɔhɔyɔ ni fugba 
lɔhɔyɔ yi laha yiyɛ na. A lee shiin di bye mu.  
 
A Kilɛ di laraga ki mɛgɛ yiri «fugba». A caŋa 
ɲii nigin di bye ni piige nigin. Kee ɲɛ caŋa 
shuun wogo ke.  

A Kilɛ di jo: «Fugba wu wo nɔhɔdaan lɔhɔyɔ yi 
yiyɛ pinnɛ tanugo ni. Tawaga di bye.» A lee shiin  
di bye mu.  

 

A Kilɛ di tawaga ki mɛgɛ yiri «ɲiŋɛ», na lopinniyɛ 
yi mɛgɛ yiri «suumɔ lɔhɔ». A Kilɛ di lee ɲa l’a ɲɔ.  

 Kilɛ w’a ɲà, ni shinma, ni tiire yàa  
A Kilɛ di jo: «Ɲiŋɛ ki ɲà ni shinma yeege, yi yiyɛ 
shi pye; tiire bɛ di tiyɛ pyaa nagoo pye ni cegee 
ni.» A lee shiin di bye mu.  
A ɲiŋɛ k’i ɲà ni shinma yeege, na bɛ ni yi tuuyo 
ni; ni tiseye bɛ ni yi tuuyo ni; yi cegee di bye yi 
nagoo ni.  

 A Kilɛ di lee ɲa l’a ɲɔ. A caŋa ɲii nigin di bye ni 
piige nigin. Kee ɲɛ caŋa taanri wogo ke.  

Kilɛ w’a caŋa ni yeŋɛ yàa  
A Kilɛ di jo: «Kpɛɛnyeegeye yi pye fugba we ni. Y’i 
caŋa ni piige laha yiyɛ na. Y’i bye ɲaha shɛshɛɛrɛ, 
y’i da tɛɛgɛɛ ki shɛɛ; y’i da caŋa ɲɛhɛɛ, ni kaleŋɛɛ, 
ni yee shɛɛ. Y’i bye kpɛɛnyeegeye fugba wu ni, y’i 
da kpɛɛngɛ yeege ɲiŋɛ ki na.» A lee shiin di bye 
mu. A Kilɛ di kpɛɛnɲuyɔ shuun yàa. 

 A nigbɔhɔ k’i bye caŋa ɲuŋɔ ni, a nibire l’i bye 
piige ɲuŋɔ ni. A wu wɔrɔɔ bɛ yàa. A Kilɛ di yi 
yaha fugba wu laraga ki ni, y’i da kpɛɛngɛ yeege 
ɲiŋɛ ki na.  

Y’i bye caŋa ni piige ɲuŋɔ ni, y’i kpɛɛngɛ ni piige 
laha yiyɛ na.  
 
A Kilɛ di lee ɲa l’a ɲɔ. A caŋa ɲii nigin di bye ni 
piige nigin. Kee ɲɛ caŋa shishɛɛrɛ wogo ke.  

Kilɛ w’a ɲìi yaŋmuyɔ yàa  
A Kilɛ di jo: «Ɲìi yaŋmuyɔ niɲɛhɛyɛ yi pye lɔhɔ ni. 
Shazhɛɛrɛ di da yìri ɲiŋɛ ki na t’a beele fugba wu 
ni.» Kilɛ w’a fyanagaya, ni suumɔ lɔhɔ yaŋmuyɔ, 
ni lɔhɔ yakokaara bɛɛri yàa, na bɛ ni tiyɛ pyaa 
tuuyo ni. Na shazhɛɛrɛ bɛ yàa, na bɛ ni ti tuuyo 
ni. A Kilɛ di lee ɲa l’a ɲɔ.  

A Kilɛ di duba yi mu na jo: «Yi pye sege fɛɛ, y’i 
nagoo niɲɛhɛmɛɛ ta, y’i suumɔ lɔhɔ ɲi. Shazhɛɛrɛ 
bɛ di ɲɛhɛ ɲiŋɛ ki na.»  
 
A caŋa ɲii nigin di bye ni piige nigin. Kee ɲɛ caŋa 
kaguro wogo ke.  

A Kilɛ di jo: «Ɲiŋɛ ki ɲìi yaŋmuyɔ tuuyo bɛɛri 
yeege: yapɔrɔyɔ, ni sige yaŋmuyɔ, ni yakokaara 
bɛɛri, yi bɛ ni yi tuuyo.» A lee shiin di bye mu.  

 

Kilɛ w’a ɲiŋɛ xaara bɛɛri yàa, ti bɛ ni ti tuuyo: 
sige yaŋmuyɔ, ni yapɔrɔyɔ, ni yakokaara, na bɛ ni 
yi tuuyo ni. A Kilɛ di lee ɲa l’a ɲɔ.  

 Kilɛ w’a ná ni cee yàa  
A Kilɛ di jo: «Wù, sipya yàa wùyɛ jaa ni.  
Wu bye ba wèe ɲɛ wɛ; wu bye fyaa, ni shazhɛɛrɛ,  
ni ɲiŋɛ xaara, ni ɲiŋɛ yakokaara bɛɛri ɲuŋɔ ni.»  

    Kilɛ w’a sipya yàa wuyɛ jaa ni.  
  W’a wu yàa Kilɛ jaa ni.  
   Kilɛ ya pu yàa ná ni cee. 
A Kilɛ di duba pu mu na pu pye: «Yi ɲɛhɛ!  
Yi ɲiŋɛ ki ɲi! Yi ki kuu!  

Y’i bye lɔhɔ fyaa, ni fugba shazhɛɛrɛ, ni ɲiŋɛ ɲìi 
yaŋmuyɔ yi bɛɛri kafɛɛ.»  

A Kilɛ di jo: «Wii mɛ nɛ shinma ni tisɛyɛ yi bɛɛri 
kan yi mu, yi cegee na ɲɛ yi nagoo funŋɔ ni. Yee 
na ba bye yi ɲɔlige. Nɛ ɲà kan naŋa yaaya, ni 
fugba shazhɛɛrɛ, ni ɲiŋɛ yakokaara ti bɛɛri mu yi 
ɲɔlige.» A lee shiin di bye mu.  

A Kilɛ di wu yaŋmuyaaya yi bɛɛri ɲa y’a ɲɔ xuuni. 
A caŋa ɲii nigin di bye ni piige nigin. Kee ɲɛ caŋa 
gbaara wogo ke.  



19 

  

Caŋa gbarashuun wogo ke  
Lee yaagana li na fugba, ni ɲiŋɛ, ni ki yaŋmuyɔ 
bɛɛri w’a yàa.  
 
Ba Kilɛ ya wu labye wu xɔ wá caŋa gbarashuun 
wogo ki na wɛ, na ŋmɔ caŋa gbarashuun wogo  
ki na wu labye wu na. A Kilɛ di duba caŋa 
gbarashuun wogo ki mu; na ki pye fɛfɛɛrɛ caŋa ni 
wuyɛ pyaa caŋa, na li kaɲuŋɔ pye w’a wu labye 
wu xɔ, na ŋmɔ kee caŋa ke. 

Kilɛ ya pɛlɛ dɛ!  

(Zaburuu kuugoo 8) 

 Tɛhɛnɛ Baa Kilɛ, wù Kafɔɔ,  
  Mu mɛgbɔhɔ k’a foro ɲiŋɛ ki bɛɛri na!  
 Ma nɔɔrɔ wu wa fugba wu bɛɛri  
  fugba wu ni!  
 
 M’a ma mɛgɛ fanha wogo le  
  nɔhɔpiire ni pubinŋɛɛ ɲɔ ni,  
   ma pɛɛn ɲuzogoro kaa na.  
 Kɔnhɔ m’a ma pɛɛn       
  fungɔnkuuyo fɛɛ ɲɔgbɔyɔ xɔ.  
  
 Nɛ bu fugba wu wii;  
  Mu keye labye wu ɲɛ wii,  
   ni yeŋɛ ni wɔrɔɔ kii m’a yàa ge.  
 Nɛ jo: «Sipya ɲɛ ɲaha,  
  fo mu wa ma funŋɔ shaa ni wu ni wɛ?  
 Sipiyawyii ɲɛ ɲaha,  
  fo mu wa li kasɛri wɛ?»  
 
 M’a wu cɛrɛŋɛ jɛri na foro Kilɛ tàan,  
  m’a nɔɔrɔ ni pɛɛŋɛ taha sipya na,  
 ba p’a saanra ɲudɔnɔ tɔni  
  saan ɲuŋɔ ni wɛ.  

 M’a wu teŋɛ ma keye labye wu ɲuŋɔ ni.  
  M’a wu taha ɲìi yaŋmuyɔ bɛɛri ɲuŋɔ ni:  
   Dubyaa ni niiyɛ,  
  fo na shɛ nɔ sige yaŋmuyɔ bɛɛri na,  
 Ni fugba shazhɛɛrɛ, ni suumɔ lɔhɔ fyaa,  
  ni yaŋmuyɔ bɛɛri y’a doroo  
   suumɔ lɔhɔ korogoo ni ge.  
 
 Tɛhɛnɛ Baa Kilɛ, wù Kafɔɔ,  

 Mu mɛgbɔhɔ k’a foro ɲiŋɛ ki bɛɛri na!  

Imprimerie ANTBA 



 

Pii sɛmɛɛ pii tuuyɔ ya y’a wá yiyɛ na,  
na yi pinnɛ yeege shiizhan na pye 
sɛmɛ kuugo nigin. 

 Kilɛ w’a Koŋɔ yàa 
 Adama ni Awa 
 Nuxhun ni kɔɔgbɔhɔ ki keree 
 Ibirayima wo keree 
 Yakuba wo keree 
 Yusufu wo keree 
 Musa wo keree 
 Wuruti wo keree 
 Saannaa Dawuda wo keree 
 Kilɛ tudunmɔɔ Eli wo keree 
 Kilɛ tudunmɔɔ Zhonasi wo keree 
 Kilɛ tudunmɔɔ Daɲɛli wo keree 


